
					ఈ పుట అచ్చుదిద్దబడ్డది

గని చంద్రుఁ డనుబుద్ధి గమలషండములు - ఘనరాహుకోటులఁ గడఁకతోఁ గూడి

యడరి యన్యోన్యసహాయము ల్వడసి వడిఁ బేర్చి వచ్చుకై వడిఁ దాఁకుచుండె ;

శిరములు గరములు సెలఁగి యేతెంచు - వరుసలు పంక్తులు వర్ణింప నొప్పు

శ్రీరామవిజయలక్ష్మీవివాహమున - నారణదేవత లర్థి శోభిల్లఁ

బల్లవరత్నదర్పణతోరణములు - తెల్లమై కట్టిన తెఱఁగు దీసింపఁ

దరిగినతలలు నుద్దామబాహువులు - గురిసెడిసరములు ఘూకకాకాది

ఖగములు జగము లాకంపింపఁ బేర్చి - గగనమండల మెల్లఁ గలగొన నిండ7670

గురుతరంబై జముకొలువుకూటమునఁ - గర ముగ్రముగ మేలుక ట్లనఁ బరఁగి

యిది దివ మిది రాత్రి యిది సంధ్య యనుట - త్రిదశులకైనను దెలియరాకుండె;




రావణుని కరశిరంబులు మరల మొలుచుటకై శ్రీరాములు చింతించుట


ప్రథితబాణాసనబాణదీప్తులును - ప్రథనంబులోఁ బట్టపగ లయి తోఁచె;

నప్పుడు రఘురాముఁ డాదైత్యు గెలుచు - చొప్పింత యైనను జొప్పడ కునికి

గనుఁగొని శరసంధిగతులుఁ బాలించి - తనలోనఁ బలుమఱు దలపోయఁ దొడఁగె.

““తెరలక శిరములు తెంచి వేసరితి - దొరకొని కరములు త్రుంచి వేసరితి;

నెసఁగుమర్మము లెల్ల నేసి వేసరితి - విసువక పలుమాఱు వేసి వేసరితి;

నెబ్భంగిఁ దెగటారఁ డీదుష్టచిత్తుఁ - డెబ్భంగి దెగటార్తు నిద్దురాత్మకుని?“

నని యని తలపోసి యలయుటఁ జూచి - జననాథుతో విభీషణుఁ డర్థిఁ బలికె.

“వనజాతజాతుని వరమునఁ జేసి - యినకులాధీశ్వర! యీతనినాభి
7680

నమృత మున్నది కుండలాకృతిఁ గలిగి - యమృతత్వమూలమై యది చంపనీదు;

దానవుతలలు నుద్దండబాహువులు - మానక నీ వెన్నిమాఱు లేసినను

మొలతెంచుచుండు; నున్మూలము ల్గావు; - తలఁకఁడు దీన నద్దనుజవల్లభుఁడు

తఱిమి యిమ్మెయి నీవు తలలు బాహువులు - నఱుకుచున్నాఁడవు నరనాథ కడఁగి,

తుది యేది దీనికి? దొస గొడ్డి నీవు - చదురొప్ప నాగ్నేయశర మేయు మింక

నానాభిమూలమూలామృతం బిగురు - దాన దానవపతి దాన లోదారు,

నిగిడెడు భవదీయనిష్ఠురాస్త్రములఁ - దెగి మఱి చేతులు త్రిదశారితలలు

దురములోపల నూటతొమ్మిదినూఱు - లరుదుగా మొలతెంచు నంతటఁ బొలియు"

ననవుడు విని లక్ష్మణాగ్రజుం డతని - వినయనయజ్ఞానవిశ్వాసభక్తి

భావశుద్ధికి నాత్మఁ బలుమఱు మెచ్చి - దేవత లుప్పొంగ దివిజారి గ్రుంగఁ
7690

గ్రుంగనిధర్మంబు కొనలు సాగంగఁ - గ్రాగిన నదులెల్లఁ గలఁక దేరంగఁ

దీరనిచిత్తంబు దేరి రాఘవుఁడు - ఘోరంబుగా ధనుర్గుణము మ్రోయించి,

కనలెడి దీర్ఘనిర్ఘాతము ల్గురియు - ననలాస్త్ర మరివోసి యలవొప్ప నేసి

"https://te.wikisource.org/w/index.php?title=పుట:Ranganatha_Ramayanamu.pdf/528&oldid=432943" నుండి వెలికితీశారు

		 ఈ పేజీలో చివరి మార్పు 4 మార్చి 2024న 23:38కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

